
115 年社頭國中語文競賽—閩南語朗讀文章
 
 

01 有恁真好 
陳素年 

緣份有影誠奇妙，佇一生中佮咱有緣的人，無論早晏，

命運總是會安排予咱相拄。幾年前為著欲看顧囝兒，姑不

而將申請調動，離開服務欲三十冬的學校。 

我調來的學校新閣大間，透早出門上班的時，沿路會

看著一陣一陣的外籍移工。 有的騎鐵馬，有的怙行的，

雖罔嘛是咧趕上班，毋過「歡喜做，甘願受」，看 逐家攏

那行那開講，歡頭喜面準備欲迎接有意義的一工。遮的外

國朋友彌補咱國內勞動力的欠缺， 是咱臺灣經濟發展的

穩定力量，佇遮我欲大聲對 講：「臺灣有恁真好！」 

認真的人確實有影上媠，逐工透早，遠遠就會看著阮

學校這陣廚房阿姨親切咧佮人頕頭相借問。無偌久 就會

身穿紅衫、頭戴白帽，連喙罨、圍軀裙佮靴管嘛攏袂落勾

去。紲落來，就佇衝煙的廚房裡無閒𩑾𩑾，開始為全體師

生的中晝頓攢這、攢彼。今仔日是糙米飯、明仔載是炒麵、

後日有特餐……，逐工中晝攏予逐家食甲喙笑目笑、精神

飽足，會當繼續拚落去。 

人講三百六十行，行行出狀元，各行各業都有特殊的

成就佮貢獻，廚房阿姨骨力煮食的身影，予人印象深刻，

佇遮我嘛欲大聲共 講：「學校有恁真好！」 

校工就佮螺絲仝款， 的存在對學校來講嘛誠重要。

阮學校有三个查某校工， 逐工攏比別人較早來學校，不

管時都笑頭笑面，做工課的時頂真閣拚勢。人講：「日日行，

毋驚千萬里；定定做，毋驚千萬事。」開學進前， 會共

校園內底的樹椏佮雜草修剪甲好勢好勢；學校辦活動的時，

不時看 懸 低無停跤，逐項代誌攏堅持欲做到上好。

中晝頓食煞，就會看著 已經向腰咧揉廚房內外的塗跤矣！

對工作內底實現自我的價值，佇遮我欲共 揤讚，嘛欲

大聲對 講：「逐家有恁真好！」 

人生上懸的價值，是共家己有路用的所在奉獻予有需

要的人。骨力是好運之母，無論是外籍移工、廚房阿姨抑

是校工， 攏用頂真的態度咧扮演家己的角色，臺灣的社

會，有恁有影真好！ 

02 相借問的溫度 
柯瑞蘭 

原來去學校的路裡是遮爾溫暖！ 

會記得佇舊年底我的手機仔罷工矣，仙 仙舞都袂振

袂動，阿母講手機仔歹去就準拄煞，好好仔讀冊較實在，

若準我有才調考牢學校才買新手機仔予我，就按呢我的生

活就無手機仔的影跡矣！ 

無手機仔通 通看，我行路就無閣頭犁犁，嘛自按呢

斟酌看行佇四箍輾轉的過路人。有一个阿婆看著並阮阿媽

較濟歲，我想伊應該八十外歲矣，雖罔托一枝枴仔，伊猶

閣是紅膏赤蠘。逐早起看著我伊攏會講：「囡仔姊，無咧看

手機仔矣乎？欲去上課讀冊。誠好！」寢頭仔我有淡薄仔

歹勢，無偌久我嘛共應講：「嘿啊！」有一站仔攏無看著伊，

我真煩惱伊敢是人咧艱苦？好佳哉伊干焦是落下港𨑨迌規

禮拜爾爾，人好勢甲，是我咧烏白想。 

猶有一个生做細粒子閣略仔曲痀的阿婆，逐工攏會捾

大包細包的糞埽。透早若看著我就會講：「囡仔姊，穿較燒

咧！」我想著阮阿媽定定譬相我愛媠毋驚流鼻水，毋過我

嘛真好玄若到熱人，彼个阿婆敢閣會講愛穿較燒咧？凡勢

聽著伊按呢講，我嘛會笑笑應：「好喔！」 

行到學校的斡角遐有青紅燈，愛心志工攏會徛佇彼搭

指揮交通。 笑頭笑面比手勢，共車閘落來予阮遮的學生

囡仔過車路。雖罔 攏無話無句，毋過 的笑容佮手勢，

煞予我的心肝頭感覺燒烙、安心，嘛是透早予阮上難忘的

身影。毋管是透風落大雨、炎天赤日頭、抑是冷風 hū-hū

叫， 攏真準時徛佇遐。看著 親像厝裡的序大人咧守護

阮的安全，佇咧過車路的時陣，我嘛足大聲共 喝一聲：「𠢕

早！」 

我發現予家己快樂的祕方，就是佮人相借問。一工快

樂的源頭就對人佮人互動的溫暖開始。透早熟似的人對咱

的關懷，毋是手機仔內底的「早安圖」會當代替的。手機

仔內底的貼圖雖罔誠媠，毋過看袂著若春天的笑容，袂當

感受著有熱度的關心。有這層的體會，就算後擺我有新的

手機仔，我嘛會先共手機仔囥踮冊包，先佮人歡歡喜喜相

借問。 

03 歡喜做志工 
林士哲 

阮爸母攏是教冊的，自細漢 就一直教示阮愛做一个

守本份閣有責任感的人， 嘛會親身做予阮看，抑是做好

模範予阮學。 

自我讀幼稚園開始，逐禮拜的歇睏日， 攏會𤆬我佮

小妹鬥陣去做資源回收、分類的工課。寢頭我感覺彼糞埽

癩 閣臭臭，一直毋敢行倚去，干焦遠遠徛佇邊仔看。尾

仔看著一寡囡仔兄和囡仔姊用跤相爭咧踏塑膠矸仔，實在

真趣味，我就行倚去和 做伙耍。小妹嘛會將阮踏扁的矸

仔佮管仔分類，抾予規堆。有當時我也會鬥相共，共塑膠

矸仔的蓋捘開，抑是共 a-lú-mih1管仔踏予扁。師姊佮師兄

定定呵咾阮姊妹仔足𠢕，聽著害阮感覺真歹勢。 

斯當時我猶細漢，毋知影按呢做欲創啥，干焦感覺真

好耍就綴人戇戇仔做。尾仔阿母共阮講，糞埽會當變黃金，

阿爸嘛去網路頂揣一寡資料和影片予阮看，予阮了解阮是

咧做一件真有意義的代誌，阮就愈做愈歡喜。 

逐擺做煞規身軀攏足垃儳，毋過阮感覺真有成就感，

三不五時閣有師兄會煮食著透心涼的綠豆湯佮逐家分享，

逐家食甲心涼脾土開；有時師姊嘛會煮芳貢貢閣甜粅粅的

紅豆圓仔湯予阮做點心，予人足感心的。 

一直到讀國中的時，學校規定國中三冬內愛提著三十

四點鐘的志工時數。歇熱的時，同學就招我做伙去進前畢

業的國小鬥摒掃。那做那𨑨迌，雖罔真輕鬆，但是我感覺

按呢足無心適閣無啥成就感，尾仔我就無想欲去做矣。 

爸母知影了後，就招我佮小妹做伙去做社區的環保志

工，佇歇睏日和人鬥陣攑掃梳掃街仔路抑是去抾糞埽，甚

至是參加淨溪，去溪邊抾糞埽。熱天時阮驚日時天氣傷翕

熱，阮攏會佇天拄拍殕仔光就出門。有當時仔會拄著透風

落雨，阮嘛是雨幔穿咧、靴管囊咧、鋏仔攑咧就出門，真

正是「歡喜做，甘願受」。 

阮規家伙仔佇歇睏日做環保，一目𥍉嘛做欲二十冬囉，

環保已經成做阮日常生活的一部份矣。感謝爸母的牽教，

阮會永遠記牢牢，嘛會繼續傳承落去。 
                                                                                                                  
1閣唸做 a-lú-mì/â-lú-mì/â-lú-mih 




